STAFİLOKOKLARIN TƏSNİFATI , NÖVLƏRİ , MORFO-BİOLOJİ XÜSUSİYYƏTLƏRİ
Stafilokoklar ilk dəfə 1880-ci ildə L.Paster tərəfindən irindən əldə edilmiş , 1884-cü ildə F.Rozenbax onları daha ətraflı öyrənmişdir.
Staphylococcus cinsinə 35 növ daxildir. Bunlardan üç növ : Staphylococcus aureus , Staphylococcus epidermidis və Staphylococcus saprophyticus daha çox klinik əhəmiyyətə malikdir. Əsas patogen növ Staphylococcus aureus-dur. Digər növlər – Staphylococcus lugdunensis , Staphylococcus hominis və s. nadir hallarda xəstəlik törədir. 
Morfo-bioloji xüsusiyyətləri. Təqribən 1 mkm diametrli düzgün kürə formalı bakteriyalar olub , bir neçə müstəvi üzrə bölünərək üzüm salxımına bənzər yığınlar əmələ gətirir. Xarakter yığınlar əsasən bərk qidalı mühitlərdə inkişaf edən kulturadan hazırlanmış yaxmalarda tək-tək , cüt-cüt , tetrada və qısa zəncir şəklində yerləşə bilərlər. Qram müsbət , hərəkətsiz , spora əmələ gətirməyən bakteriyalardır. Əksər stafilokoklar mikrokapsula əmələ gətirirlər. 

Fakultativ anaeroblardır , lakin oksigenli şəraitdə daha tez və asanlıqla inkişaf edirlər. Buna səbəb onlarda oksidləşdirici metobolizmin fermentativ metobolizmə nisbətən üstünlük təşkil etməsidir. Qidalı mühitlərə qarşı tələbkar deyildir. Adi mühitlərdə inkişaf edirlər. Inkişaf üçün optimal temperatur 35-400C-dir , lakin 6,5-460C temperatur intervalında da inkişaf edirlər. Optimal pH 7,0-7,5-dir.
Bərk qidalı mühitlərdə girdə , hamar , səthi qabarıq , parlaq koloniyalar , maye qidalı mühitdə çöküntülü diffuz bulanıqlıq əmələ gətirirlər. Staphylococcus aureus adətən qızılı rəngli piqment əmələ gətirir ( növün adı bununla əlaqədardır ) . Staphylococcus epidermidis adətən ağımtıl-boz , ağ rəngli koloniyalar əmələ gətirir. Koloniyaların rəngi lipoxrom piqmentinin olmasından asılıdır , onun əmələ gəlməsi oksigenin iştirakı ilə , tərkibində qan , yaxud karbohidrat olan mühitlərdə daha intensiv olur. Piqment əmələ gətirmə növlər üçün sabit əlamət deyildir.
Şəkərli mühitlərdə daha yaxşı inkişaf edirlər. Qidalı mühitlərə 1 % qlükozanın əlavə edilməsi onların inkişafını sürətləndirir. Yüksək osmotik təzyiqə qarşı davamlı olduğundan tərkibində xörək duzunun yüksək konsentrasiyası olan mühitlər – yumurta sarılı-duzlu və ya südlü-duzlu aqarlar bunlar üçün elektiv qidalı mühitlərdir. Digər növlərdən fərqli olaraq Staphylococcus aureus lesitinaza fermenti sintez etdiyindən yumurta sarılı-duzlu aqarda koloniyaların ətrafında tac şəkilli bulanıq haşiyə müşahidə edilir. Qanlı aqarda Staphylococcus aureus , az hallarda isə başqa növlər  β hemoliz əmələ gətirir. Bu halda koloniyaların ətrafı şəffaf hemoliz zonası ilə əhatə olunur. 


Stafilokoklar biokimyəvi cəhətdən aktivdirlər. Katalaza əmələ gətirirlər , bununla onlar streptokoklardan fərqlənirlər. Bir çox karbohidratları ancaq turşu əmələ gətirməklə tədricən parçalayırlar. Əksər ştammları qlükozalı mühitlərdə asetoin əmələ gətirirlər        ( Voqes-Proskauer reaksiyası ) , nitratları nitritlərə reduksiya edirlər. Müxtəlif növlər proteolitik  xüsusiyyətlərinə görə fərqlənir , indol əmələ gətirmirlər. Anaerob şəraitdə qlükozanı süd turşusuna qədər parçalayır ki, bu da stafilokokları mikrokoklardan fərqləndirir. Staphylococcus aureus bir çox patogenlik fermentləri sintez edir. Stafilokok növlərinin differensiasiyası cədvəldə göstərilmişdir.

